
sarvasiddhipradaM puShTipatistotram

સર્વસિદ્ધિપ્રદં પુષ્ટિપતિસ્તોત્રમ્

શ્રીગણેશાય નમઃ ।
રાધાકૃષ્ણાવૂચતુઃ ।
નમસ્તુભ્યં પુષ્ટિપતે નમઃ શઙ્કરસૂનવે ।
બ્રહ્મભૂતાય દેવાય સર્વસિદ્ધિપ્રદાય તે ॥ ૧॥
સ્વાનન્દવાસિને તુભ્યં બ્રહ્મપુત્રાય તે નમઃ ।
સિદ્ધિબુદ્ધિપતે તે વૈ ગણેશાય નમો નમઃ ॥ ૨॥
હેરમ્બાય નમસ્તુભ્યં નમો યોગમયાય ચ ।
સર્વાદયે ચ સર્વેશ સર્વજ્ઞાય નમો નમઃ ॥ ૩॥
નિર્ગુણાય નમસ્તુભ્યં સગુણાય નમો નમઃ ।
ગજાનનાય વૈ તુભ્યમભેદાય નમો નમઃ ॥ ૪॥
શાન્તિરૂપાય શાન્તાય શાન્તિદાય મહોદર ।
મૂષકવાહનાયૈવ ગાણપત્યપ્રિયાય તે ॥ ૫॥
અનન્તાનન્તરૂપાય ભક્તસંરક્ષણાય ચ ।
ભક્તિપ્રિયાય દેવાય ભક્ત્યધીનાય તે નમઃ ॥ ૬॥
ચતુર્બાહુધરાયૈવ  નાગયજ્ઞોપવીતિને ।
શૂર્પકર્ણાય શૂરાય પરશુધર તે નમઃ ॥ ૭॥
વિષ્ણુપુત્રાય સર્વેષાં પિત્રે માત્રે નમો નમઃ ।
વિનાયકાય વિપ્રાણાં પુત્રાય તે નમો નમઃ ॥ ૮॥
સર્વેષાં ગર્વહન્ત્રે ચ સર્વેભ્યઃ સુખદાય તે ।
લમ્બોદરાય વિઘ્નેશ બ્રહ્મનાયક તે નમઃ ॥ ૯॥
કિમ્ સ્તુવસ્ત્વાં ગણાધીશ યત્ર વેદાદયઃ પ્રભો ।
શુકશમ્ભ્વાદયશ્ચૈવ બભૂવુઃ કુણ્ઠિતાઃ  પરમ્ ॥ ૧૦॥

આવાં ગર્વયુતૌ જાતૌ બ્રહ્માકારૌ વૃથા પ્રભો ।
તત્ર ત્વયા ચ વિઘ્નેન કૃતં ગર્વસ્ય ખણ્ડનમ્ ॥ ૧૧॥
સાધૂનાં વિઘ્નહર્તા ત્વં શાન્તિયોગાર્થમઞ્જસા ।
અસાધૂનાં વિનાશાય હ્યતસ્ત્વાં પ્રણમામહે ॥ ૧૨॥
વિઘ્નયુક્તતયા ઢુણ્ઢે આવાભ્યાં યોગસેવયા ।
સાક્ષાત્કારઃ કૃતસ્ત્વં વૈ સમીચીનમિદં કૃતમ્ ॥ ૧૩॥
હૃદિ ચિન્તામણિં  ત્વાં ચ પશ્યાવઃ સતતં પ્રભો ।
અતઃ સુશુભદો વિઘ્નઃ સઞ્જાતો નો ગજાનન ॥ ૧૪॥
અધુના દેહિ વિઘ્નેશ ભક્તિં  તે ચરણામ્બુજે ।
દૃઢાં યયા ચ ગર્વેણ ન ભવાવઃ સમાયુતૌ ॥ ૧૫॥
ઇત્યુક્ત્વા તં પ્રણમ્યૈવ નનૃતતુર્મુદાન્વિતૌ ।
ધન્યૌ પ્રબ્રુવતૌ ધન્યૌ દર્શનાદ્ગણપસ્ય તૌ ॥ ૧૬॥
બ્રહ્મોવાચ ।
તતસ્તૌ ગણનાથો વૈ જગાદ ભક્તિભાવતઃ ।
દૃષ્ટ્વા પ્રેમરસાહ્લાદયુક્તૌ રાધાજનાર્દનૌ ॥ ૧૭॥ (બ્રહ્મરસાહ્લાદયુતૌ)

શ્રીપુષ્ટિપતિરુવાચ ।
ભો રાધે કૃષ્ણ મે વાક્યં શ‍ૃણુતં જગદીશ્વરૌ ।
મદીયાં ભક્તિમત્યન્તં કરિષ્યેથે ન સંશયઃ ॥ ૧૮॥
સઙ્કટે સ્મરણેનૈવ પ્રકટઃ સમ્ભવામ્યહમ્ ।
યં યમિચ્છથઆનન્દં સફલં તં ભવિષ્યતિ ॥ ૧૯॥
ભવત્કૃતમિદં સ્તોત્રં પઠનાચ્છ્રવણાન્નૃણામ્  ।
સર્વસિદ્ધિપ્રદં પૂર્ણં ભવિષ્યતિ સુરૈશ્વરૌ ॥ ૨૦॥
મત્પ્રીતિવર્ધનં નિત્યં વાઞ્છિતાર્થકરં ભવેત્ ।
અન્તે સ્વાનન્દદં કૃષ્ણ ભવિષ્યતિ ન સંશયઃ ॥ ૨૧॥
એવમુક્ત્વાંઽતર્દધેઽસૌ ગણેશો બ્રહ્મનાયકઃ ।
તૌ તં હૃદિ વિશેષેણ પશ્યન્તૌ તસ્થતુર્નિશિ   ॥ ૨૨॥
ઇતિ મૌદ્ગલે રાધાકૃષ્ણૌકૃતં પુષ્ટિપતિસ્તોત્રં સમ્પૂર્ણમ્ ।
- ॥ મુદ્ગલપુરાણં દ્વિતીયઃ ખણ્ડઃ । અધ્યાયઃ ૬૭ । ૨.૬૭। ૨૩-૪૪॥

